
Defnyddio’r Newyddion
Mae hwn yn weithgaredd yn seiliedig ar fwletin newyddion a gynhwysir mewn ffeil MP3 yn y cylchgrawn.  Gall fod yn ddefnyddiol wrth baratoi ymgeiswyr i sefyll yr arholiad Canolradd.

Yn y ffeil MP3, mae bwletin newyddion ffug yn cynnwys 8 eitem.  Mae’r sgript isod.

Gellir defnyddio’r rhain mewn sawl ffordd.  Gyda Chardiau Fflach CBAC 2, gellir defnyddio’r lluniau bach - y sefyllfaoedd i sbarduno sgwrs (bydd angen rhai ychwanegol, sef y llun o’r ysbyty a llun o siop lyfrau (mathau o adeiladau).   Dylid gwneud yn siwr fod un llun yn cyfateb i un o’r eitemau.   Bydd angen cardiau bach i’w gosod o flaen grwpiau o ddau neu dri ar y bwrdd yn cynnwys yr wyth llun pwysig ac o leiaf wyth llun amherthnasol i’r bwletin.  Y nod yw gwrando ar y bwletin gan ddewis un llun sy’n cyfateb i’r eitem, allan o’r domen ar y bwrdd.  Ar y diwedd, dylai fod gan bawb wyth llun.  Yna, rhannu’n barau neu drioedd i ddweud, yn Gymraeg wrth gwrs, beth oedd byrdwn pob eitem, yn eu geiriau eu hunain.  

Amrywiad ar hyn yw dosbarthu’r sgript a gofyn i bawb ysgrifennu un cwestiwn yn seiliedig ar bob eitem.  Ar ôl i bawb ysgrifennu wyth cwestiwn ar ddarn o bapur, ailddosbarthu’r cwestiynau a gwrando ar y bwletin eto a’r parau’n ceisio ateb cwestiynau pâr arall.  Ymarfer da arall yw dyfalu pa gwestiynau y byddai arholwyr cyfrwys CBAC yn eu gofyn ar sail bwletin fel hwn mewn arholiad.
Gyda grŵp Canolradd da, neu grŵp Uwch, gellir edrych ar yr eitemau a thrafod sut y dylid eu blaenoriaethu mewn bwletin go iawn.  Mae’n amlwg na fyddai neb yn gosod buddugoliaeth gorawl yn gyntaf, felly mae’n rhaid i bawb rifo’r eitemau o 1-8 a cheisio cyfiawnhau’r drefn honno.  

Sgript
Dyma’r bwletin newyddion.
1.
Enillodd Côr Ieuenctid Caerdydd wobr mewn cystadleuaeth yn Lithwania dros y penwythnos.  Nhw oedd y côr rhyngwladol gorau, a byddan nhw’n dod adre â mil o bunnoedd.

2.
Yn gynnar y bore ’ma, bu damwain ar y ffordd rhwng Llangurig a Llanidloes.  Lladdwyd dau berson, ac mae gyrrwr y car arall yn yr ysbyty.  Mae’r heddlu wedi apelio am dystion.

3.
Mae’r person a enillodd y loteri neithiwr yn byw yng Nghasnewydd.  Dwedodd Jenny Jones ei bod hi’n mynd i adael ei swydd, a mynd ar wyliau am chwe mis.

4.
Bu farw Gwyn Jenkins, yr awdur o Bwllheli ddoe.  Roedd yn enwog am ei nofel Gymraeg Merched Drwg a gafodd ei chyhoeddi yn y saithdegau.  Cafodd yr angladd ei chynnal yn ei dref enedigol.

5.
Dwedodd Cwmni Llyfrau Cymru eu bod nhw’n mynd i agor siop lyfrau newydd yn Llangollen.  Bydd y siop newydd yn gwerthu llyfrau Cymraeg, CDs a phethau eraill am Gymru.  Bydd swyddi i bump o bobl.

6.
Cyhoeddodd y prif weinidog y bydd e’n ymddeol ar ôl pum mlynedd yn y swydd.  Does dim rhagor o fanylion gyda ni ar hyn o bryd, ond bydd e’n siarad yn Nhŷ’r Cyffredin y prynhawn yma.
7.
Bu protest yn Aberystwyth heddiw ar ôl clywed bod yr uned ddamweiniau yn yr ysbyty yn mynd i gau.  Dywedodd y cynghorydd John Jenkins fod hyn yn newyddion ofnadwy.  Fydd dim uned ddamweiniau o fewn pum deg milltir i’r dre o’r flwyddyn nesa.

8.
A’r tywydd i gloi. O’r diwedd, mae’r tywydd gwlyb wedi mynd.  Bydd hi’n braf ledled Cymru yfory, ac yn ddigon braf i fynd i fwynhau’r haul ar lan y môr.  Mae disgwyl i’r tywydd yma bara wythnos o leiaf.
Emyr Davies
